
Проектның актуальлеге. Соңгы вакытларда балаларны кече яшьтән үк һөнәрләр белән таныштыру ихтыяҗы барлыкка килде. Сюжетлы-рольле уеннар уйнаганда да алар төрле һөнәр ияләре турында белемнәрен кулланып, шул рольгә кереп китәләр.Киемнәр киеп, шул һөнәр ияләре куллана торган җиһазлар белән уйныйлар. Тиешле эзлеклелектә алып барылган методик һәм гамәли эш аларга киләчәк һөнәрне сайлауга кызыксыну тудыра. Балаларга без аңлатырга теләгән икмәк пешерүчеләр һөнәре дә һәрвакыт актуаль. Чөнки бу һөнәр һәрвакыт, һәркайда, һәркем өчен бик кирәкле. Бу һөнәр дәрәҗәле, хөрмәткә лаек. Аның мөһимлеген төрле алымнар, чаралар кулланып аңлату (видеоязмалар, гамәли һәм иҗади эшләр, әңгәмәләр, матур әдәбият әсәрләре белән таныштыру аша) тиешле нәтиҗәсен бирер дип уйлыйбыз.

Яңалыгы. Бу проект эшчәнлеге башка проект эшчәнлекләре белән бәйләнештә бара. Безнең очракта «Яшь журналистлар» проекты эшчәнлегеннән алынган өлешләр дә бар. Бу – бик отышлы. Интервью алу, басуда төшерелгән видеоязма аша яңа мәгълүмат бирү – балалар өчен үзенчәлекле яңалык. Барлык балаларның әти-әниләре генә түгел, әби-бабайлары да катнашкан күп аудиторияле булуы бик куанычлы. Бергәләп камыр кую рецептын кулланып, уртаклашып, тәмле күмәчләр пешереп алып килүче гаиләләр дә булды. 
Аудитория. Проект эшчәнлеге 6 – 7 яшьлек балалар өчен каралган, һәм ул мәктәпкә әзерлек төркеме балалары белән үткәрелде. 
Бу проект барышында алган белем һәм күнекмәләрне түбәндәге очракларда кулланырга була: сөйләм үстерү, иҗади сәнгать: рәсем, әвәләү, кисеп ябыштыру  эшчәнлекләрендә. «Әти-әниләрнең һөнәрләре». «Яшь журналистлар» проект эшчәнлекләрендә. «Babu-skills» шәһәркүләм профориентация буенча конкурста. Гадәти көндәлек тормышта – әниләр, әбиләр белән ризык пешергәндә.

Партнерлар. Әти-әниләр, әби-бабайлар (пешекчеләр, машина йөртүчеләр, комбайнчылар), ашханә хезмәткәрләре. 
Максат. Балаларны икмәк пешерүче һөнәре белән таныштыру. 

Бурычлар. Балаларның икмәк пешерүче һөнәре турында белемнәрен ныгыту. Икмәкнең иң зур байлык икәнен аңлату. Оннан күптөрле икмәк эшләнмәләре пешереп булганлыгы турында күзаллауларын формалаштыру. Сүзлек байлыгын арттыру: ашлык бөртеге, башак, игенчеләр, арыш оны, бодай оны.
Иҗади сәләтләрен, ихтыяр көчен үстерү.Танып-белү сәләтләрен – игътибарны, сөйләмнәрен үстерү. 

Игенче һөнәренә, аның  хезмәтенә хөрмәт тәрбияләү. 

Материалны сайлауга методик нигезләмә. Бүгенге көндә икмәк пешерүче һөнәре бик кирәкле, аларга һәрвакыт ихтыяҗ зур. Тормышта бу һөнәрне сайлаган кеше югалып калмый. Тәмле ризык пешерә белгән кешенең дуслары, фикердәшләре дә күп була. Ул кеше, киңәшләр дә биреп, үз әйләнәсендә яхшы, җылы мөнәсәбәтле тирәлек тудыра. Кече яшьтән үк бу һөнәргә мәхәббәт тәрбияләү өчен без шушы проект эшчәнлеген сайларга уйладык.  
Проектның тибы. Мәгълүмати, гамәли. 
Үткәрүнең вакыт аралыгы. 1 ай. 

Көтелгән нәтиҗәләр:  
– балалар икмәкнең кыйммәте һәм файдасы турында мәгълүмат алалар; 

– информацион материал ярдәмендә икмәкнең өстәлгә килгәнче нинди озын юл үткәнлеге турында күзаллыйлар; 

– игенче, комбайнчы, машина йөртүче, икмәк пешерүче һөнәрләре турында белемнәре арта;  – төркем бүлмәсендә һәм өйдә алган белем һәм күнекмәләрен кулланып, икмәк, вак күмәч, башка камыр ризыклары пешерү эзлеклелеген беләләр. Әниләр белән бергәләп аны кулланалар;

 – сөйләм телләре, эзлекле сөйләү, монологик һәм диалогик (кара –каршы сөйләшү ) сөйләмнәре үсә; 

– үз хезмәтләренең куаныч, рәхәтлек, канәгатьлек китергәнен тоялар.  
Ата–аналар белән берлектә оештырылган эш:

– ата-аналар җыелышында бергәләп “Икмәк пешерүчеләр” проекты эшчәнлегенең планын төзү; 

“Яшь журналистлар” проекты эшчәнлеге белән бәйләп, алардан интервью алу; 

“Тәмле ризык әзерлибез әни белән бергәләп” дигән фотоконкурс үткәрү.

Өйдә әниләр, әбиләр белән ризык пешергәндә төшкән фотолардан күргәзмә. Күргәзмәгә фотоларны элгәндә, балалар үз хезмәтләре турында, нәрсә пешерүләре, пешергәндә нинди ризыклар кулланулары турында сөйлиләр.  
1нче атна
Танып белү. Икмәк пешерүче һөнәре белән таныштыру. “Икмәк өстәлгә ничек килә?",  "Икмәкнең кадерен бел” дигән әңгәмәләр үткәрү. 
“Икмәк өстәлгә килгәнче нинди юл үтә?” дигән презентация карап, эзлекле итеп сөйләп, аңлатып бару.   
Матур әдәбият әсәрләре белән таныштыру. 

“Икмәк” дигән төрекмән халык әкиятен укып, сорауларга җавап бирү. Эчтәлеген сөйләү, фикер алышу.
Әнәс Кариның “Башак” шигырен укып, өлешчә ятлау. 
“Алтын бөртекләр” әкияте- зур экран аша карау. Фикер алышу. Нәтиҗә ясау. “Элек-электән үк хезмәт иясе хөрмәткә лаек булган”.
Мөҗәһит “Әтием – җир докторы”. Уку, сорауларга җавап бирү.
Роберт Миңнуллин “Игенчеләр  гаиләсе”. Шигырьне уку, ятлау. 
2 нче атна
Икмәк, хезмәт турында мәкальләр өйрәнү. 

Хезмәт, хезмәт кораллары турында табышмакларга җаваплар табу. 

Сюжетлы-рольле уеннар уйнау.

“Җилкәй” кафесында, “Иртән аш бүлмәсендә”, “Кунак сыйлыйбыз”, “Кибеттә”.
3 нче атна

Иҗади сәнгать. “Алсуның туган көненә сыйлар әзерләү”. Тозлы камырдан печеньеләр, вак күмәчләр “пешерү”.
Кисеп ябыштыру. ”Тортны бизә”. Түгәрәк, квадрат формасындагы “торт”ларга бизәкләр кисеп ябыштыру.

Икмәк, икмәк ризыклары төшкән контурлы рәсемнәрне (раскраска) тиешле төсләргә буяу.

Җырлы-биюле “Ак калач” уены. 

Җиһазлау. Икмәк ризыклары төшерелгән фотолар, икмәк үстерү эзлеклелеген сурәтләгән рәсемнәр: җирне сукалау, тырмалау, чәчү, бөртекләрнең шытып чыгуы, үсентеләр барлыкка килү, үсеп, башак чыгару, чәчәк ату (серкәләнү), башакларның ашлык белән тулуы, басуда игенчеләр хезмәте (комбайнчы, ашлык ташый торган машина йөртүче), элеватор, ашлык бөртекләренең тегермәндә он итеп эшкәртелүе, икмәк пешерү комбинатындагы хезмәт, әзер икмәкнең кибеткә килүе.

Милли бизәкләр белән чигелгән сөлге, зур түгәрәк икмәк.

Вазаларда ашлык башаклары көлтәсе (арыш, бодай, солы).
Һәр балага яулык, башлык, алъяпкыч, уклау, тактачык. 
Камыр кую өчен он, май, йомырка, су, сөт, чүпрә, шикәр комы, тоз. Камыр кую өчен өсте ябулы савытлар. 

Балалар белән бергәләп вак күмәчләр пешерү көне 

Тәрбияче. Бездә бүген гадәти булмаган, сез бик көтеп алган бәйрәм –”Икмәк пешерү бәйрәме”. Без икмәк турында, аның өстәлгә ничек килүе турында күп өйрәндек, күп белдек. Ә бүген аны үзебез бергәләп әзерләп карыйбыз. 

Балалар ак ашъяулыклар ябылган өстәл артына утыралар. Һәр балада – алъяпкычлар, башларында – яулык, башлыклар. Тәрбияче пешекче киеменнән. Балалар күзәтеп торганда, камыр куябыз. Балалар камырга нәрсәләр салганны күзәтеп торалар, исләрендә калдырырга тырышалар. Май, сөт, йомырка, тоз, чүпрә, бераз шикәр комы салып, камыр басабыз. Камыр бер сәгать, сәгать ярымда кабарырга тиеш. 15 – 20 минут саен аның ничек кабарганын күзәтәбез. Кабарыр өчен чүпрә булышканлыгы турында әйтелә. 
Камыр кабарган арада балалар төркемнәргә бүленеп, “Аш бүлмәсендә”, “Кибеттә”, “Кунакларны сыйлыйбыз” дигән сюжетлы-рольле уеннар уйныйлар. 
Камыр әзер булгач, балалар кулларын яхшылап юып, өстәлләр артына утыралар. Балаларга вак күмәч пешерер өчен бертөрле зурлыкта камыр кисәкләре бүлеп бирелә. Һәр баланың алдында агачтан эшләнгән кечкенә такта, кечкенә уклау, он, май, май канаты, азрак шикәр комы. 

Гамәли эш. Салмак кына милли көй астында эшлиләр. Балалар камырны уклау белән җәяләр. Майлап, аз гына шикәр комы сибәләр. Вак “кояшлар” ясала. Кырларын пластмассадан эшләнгән пычаклар белән кискәләп чыгалар. Әзер булгач, үз күмәчләрен дөрес табар өчен, утыру тәртибе буенча табаларга тезәләр. Аннары барыбыз бергәләп,  бакчабызның ашханәсенә төшеп, алдан сөйләшкәнчә, пешекчеләргә тапшырабыз. Алардан вак күмәчләрне пешереп бирүләрен сорыйбыз. 

Күмәчләр пешкәнче, саф һавага чыгып, уеннар уйныйбыз. 

Без урамнан керүгә, бөтен җиргә икмәкнең хуш исе таралган. Апалар алып менгәч, аның йомшаклыгы, тышкы күренеше белән сокланабыз. Пешекчеләргә “рәхмәт” әйтәбез. Кулларны юып, балалар өстәл артына утыралар. Һәр бала үзенең күмәчен алып, аның белән чәй эчә. “Икмәк бәйрәме”нең ин куанычлы минутлары! Балаларның йөзләрендә елмаю, сөенеч. Дөрестән дә, үзең хезмәт куеп пешергән икмәктән дә кадерле нәрсә бар! “Икмәк өстәлгә килгәнче күпме юл үтә, аны үстерү өчен һәм пешерү өчен кешенең күпме хезмәте китә. Шуңа күрә аны исраф итмәскә, кадерләп тотарга кирәк”, дигән нәтиҗә ясыйбыз.
Шушы бай эчтәлекле проект турында республика күләмендә нәшер ителүче “Көмеш кыңгырау” газетасына язып, башка тәрбиячеләр белән тәҗрибә уртаклаштык. 
Йомгаклау
– Балалар икмәкнең иң зур байлык, иң кыйммәтле ризык икәнен аңладылар. 
– Икмәккә карата сакчыл караш тәрбияләнде.  

– Бу проект эшчәнлеге барышында икмәк пешерүче һәм игенче һөнәрләре турында күп мәгълүмат алдылар. Аларның хезмәтләренә хөрмәтләре үсте. 

– Сүзлек байлыклары артты, үзара дуслыклары ныгыды. 

– Оннан күп төрле ризык пешереп булганлыгын белделәр. 

– Гаилә һәм балалар бакчасы, тәрбияче арасында ихтирамлы мөнәсәбәт ныгыды. 

– Әти-әниләр һәм әби-бабайларның тәрбияче хезмәтенә хөрмәтләре артты.

– “Гаилә белән балалар бакчасы уртак эшләгәндә генә хезмәт һәм тәрбия уңай нәтиҗә бирә”, дигән фикер нигезләнде.
